
1249/2 SEJARAH KERTAS 2

1.0 INSTRUMEN PENTAKSIRAN

Kod Mata Pelajaran : 1249/2

Bentuk Ujian : Ujian Subjektif

Markah Penuh : 100 Markah

Masa : 2 Jam 30 Minit

1.1 REKA BENTUK INSTRUMEN PENTAKSIRAN
Kertas 2 mengandungi 2 bahagian, iaitu Bahagian A dan Bahagian B.

Bahagian A : Mengandungi 4 soalan struktur.

Semua soalan wajib dijawab.

Setiap soalan memperuntukkan 10 markah.

Bahagian B : Mengandungi 5 soalan esei.

Calon perlu menjawab 3 soalan sahaja.

Setiap soalan memperuntukkan 20 markah.

2.0 PRESTASI CALON

2.1 PRESTASI CALON BAHAGIAN A

2.1.1 Prestasi Keseluruhan
Secara keseluruhannya, prestasi calon berada pada tahap sederhana.

Terdapat ramai calon yang masih kurang menguasai fakta sejarah

menyebabkan jawapan yang diberi adalah secara umum. Selain itu,

ramai calon kurang menguasai konsep dan istilah sesuatu peristiwa

sejarah. Kesannya, calon gagal mengingat dan memahami konsep

serta istilah tersebut menyebabkan kualiti jawapan yang dikemukakan

sederhana sifatnya.

2.1.2 Prestasi Mengikut Kumpulan Calon

Kumpulan Prestasi Tinggi
Calon dalam kumpulan ini mampu memberikan fakta dengan tepat

berdasarkan kehendak tugasan. Bagi soalan Kemahiran Berfikir Aras

Tinggi (KBAT), calon dapat menyatakan fakta yang tepat dengan

huraian yang mendalam serta contoh yang sesuai. Malahan, calon

berupaya berkomunikasi menggunakan laras bahasa yang baik dan

membuat inferens yang tepat.

Kumpulan Prestasi Sederhana
Calon dalam kumpulan ini mampu menjawab sebahagian daripada

kehendak tugasan. Ramai calon cenderung menjawab berdasarkan

pemikiran logik akal tanpa menghubung kait dengan fakta sejarah.

Selain itu, calon menghuraikan fakta yang terhad dan laras bahasa

yang digunakan kurang menarik.

2.2 KUPASAN JAWAPAN BAHAGIAN A

Soalan 1 (a)

Tugasan memerlukan calon menyatakan dua ciri negara bangsa di Alam Melayu
sebelum kedatangan Barat.

Contoh Jawapan Calon Prestasi Tinggi

Calon dapat menyatakan dengan tepat dua ciri negara bangsa di Alam Melayu
sebelum kedatangan Barat.

Contoh Jawapan Calon Prestasi Sederhana

Calon hanya dapat menyatakan satu daripada dua ciri negara bangsa di
Alam Melayu sebelum kedatangan Barat. Jawapan ‘kerajaan’ bukan ciri negara
bangsa di Alam Melayu.

Soalan 1 (b)

Tugasan meminta calon menjelaskan dua ciri negara bangsa dalam 1(a).

Contoh Jawapan Calon Prestasi Tinggi

Calon dapat menjelaskan dua ciri raja dan rakyat dengan tepat.

Contoh Jawapan Calon Prestasi Sederhana

Calon hanya mampu menjelaskan satu ciri rakyat iaitu taat setia dan satu ciri wilayah
pengaruh iaitu mengakui pemerintah.

Soalan 1 (c)

Calon dikehendaki menjelaskan cara untuk menjadikan negara dan bangsa kita lebih
cemerlang.

Contoh Jawapan Calon Prestasi Tinggi

Calon dapat mengemukakan dua cara untuk menjadikan negara dan bangsa kita
lebih cemerlang. Cara tersebut dihuraikan secara mendalam berserta contoh yang
relevan.

Contoh Jawapan Calon Prestasi Sederhana

Calon hanya dapat mengemukakan dua cara, iaitu mencipta bangsa bersatu padu
dan mencipta masyarakat yang adil tanpa huraian.

Soalan 2 (a)

Calon dikehendaki menyatakan tiga teras pembentukan sistem pendidikan
kebangsaan.

Contoh Jawapan Calon Prestasi Tinggi

Calon dapat menyatakan tiga teras pembentukan sistem pendidikan kebangsaan
dengan tepat.

Contoh Jawapan Calon Prestasi Sederhana

Calon hanya dapat menyatakan dua daripada tiga teras sistem pendidikan
kebangsaan, iaitu penggunaan bahasa Melayu dan kurikulum yang seragam.
Jawapan ‘sejarah sebagai subjek teras dalam pendidikan’ bukan terkandung dalam
Penyata Jawatankuasa Pelajaran 1956.

Soalan 2 (b)

Calon dikehendaki menyenaraikan tiga cadangan yang dikemukakan oleh
Jawatankuasa Pelajaran 1956.

Contoh Jawapan Calon Prestasi Tinggi

Calon dapat menyenaraikan tiga cadangan Jawatankuasa Pelajaran 1956 dengan
tepat.

Contoh Jawapan Calon Prestasi Sederhana

Calon hanya dapat menyenaraikan dua daripada tiga cadangan Jawatankuasa
Pelajaran 1956, iaitu penggunaan bahasa Melayu sebagai bahasa pengantar dan
bahasa Inggeris sebagai subjek wajib di semua sekolah. Jawapan ‘penyeragaman
sistem pendidikan di setiap sekolah’ bukan cadangan Jawatankuasa Pelajaran 1956.

Soalan 2 (c)

Calon dikehendaki menjelaskan kepentingan cadangan dalam Jawatankuasa
Pelajaran 1956 terhadap negara kita.

Contoh Jawapan Calon Prestasi Tinggi

Calon berjaya menjelaskan kepentingan cadangan tersebut dengan mengemukakan
fakta dan huraian yang mendalam serta contoh yang tepat.

Contoh jawapan calon prestasi sederhana

Calon hanya mengemukakan dua isi, iaitu ‘melahirkan golongan cerdik pandai’ dan
‘memperoleh ilmu pengetahuan tanpa huraian’.

Soalan 3 (a)

Calon dikehendaki menjelaskan secara ringkas sistem pemerintahan beraja pada
zaman Kesultanan Melayu Melaka.

Contoh Jawapan Calon Prestasi Tinggi

Calon dapat menjelaskan sistem pemerintahan beraja pada zaman Kesultanan
Melayu Melaka dengan tepat, iaitu raja sebagai ketua negara, sistem Pembesar
Empat Lipatan berserta contoh.

Contoh Jawapan Calon Prestasi Sederhana

Calon hanya menjelaskan sistem Pembesar Empat Lipatan berserta contoh sahaja.

Soalan 3 (b)

Calon dikehendaki menjelaskan cara pelaksanaan sistem pemerintahan beraja di
negeri-negeri Melayu pada zaman British.

Contoh Jawapan Calon Prestasi Tinggi

Calon dapat menjelaskan tiga situasi kedudukan raja pada zaman British, iaitu ‘raja
kehilangan kuasa dalam pentadbiran yang diambil alih oleh gabenor’ dan ‘raja perlu
mendapatkan nasihat daripada British’.

Contoh Jawapan Calon Prestasi Sederhana

Calon dapat menjelaskan dua situasi kedudukan raja pada zaman British, iaitu
sistem Raja Berperlembagaan dan penubuhan Majlis Raja-Raja Melayu.

Soalan 3 (c)

Calon dikehendaki menjelaskan sebab “Kesetiaan Kepada Raja dan Negara”
dijadikan prinsip kedua Rukun Negara.

Contoh Jawapan Calon Prestasi Tinggi

Calon dapat menjelaskan tiga fakta berserta tiga huraian sebab Kesetiaan Kepada
Raja dan Negara dijadikan prinsip Rukun Negara.

Contoh Jawapan Calon Prestasi Sederhana

Calon dapat menjelaskan dua sebab Kesetiaan Kepada Raja dan Negara dijadikan
prinsip Rukun Negara, iaitu ‘membuktikan kesetiaan rakyat kepada raja dan negara’
serta ‘raja sebagai ketua agama’.

Soalan 4 (a)

Tugasan meminta calon menyatakan tiga wilayah yang membentuk Persekutuan
Malaysia pada tahun 1963.

Contoh Jawapan Calon Prestasi Tinggi

Calon dapat menyatakan tiga wilayah yang membentuk Persekutuan Malaysia pada
tahun 1963 dengan tepat.

Contoh Jawapan Calon Prestasi Sederhana

Calon hanya dapat menyatakan dua wilayah yang membentuk Persekutuan Malaysia
pada tahun 1963, iaitu Sabah dan Sarawak sahaja.

Soalan 4 (b)

Tugasan meminta calon menjelaskan reaksi Brunei terhadap pembentukan
Persekutuan Malaysia.

Contoh Jawapan Calon Prestasi Tinggi

Calon menjelaskan pelbagai reaksi Brunei terhadap pembentukan Persekutuan
Malaysia dengan tepat. Antaranya reaksi positif raja Brunei dan rakyat Brunei yang
ingin merdeka terlebih dahulu. Terdapat juga reaksi menentang kerana beranggapan
pembentukan Malaysia satu bentuk penjajahan baharu.

Contoh Jawapan Calon Prestasi Sederhana

Calon dapat menjelaskan dua reaksi Brunei terhadap pembentukan Persekutuan
Malaysia, iaitu reaksi menyokong dan akhirnya menarik diri.

Soalan 4 (c)

Tugasan meminta calon membuktikan pernyataan “Pembentukan Malaysia bawa
nikmat kepada negara”.

Contoh Jawapan Calon Prestasi Tinggi

Calon dapat membuktikan pernyataan “Pembentukan Malaysia bawa nikmat kepada
negara” dengan mengemukakan isi yang dihuraikan secara terperinci. Antaranya
ialah isi pembangunan ekonomi dan pertahanan diperkukuhkan.

Contoh Jawapan Calon Prestasi Sederhana

Calon dapat mengemukakan dua bukti pernyataan “Pembentukan Malaysia bawa
nikmat kepada negara”, iaitu negara menjadi maju dan rakyat hidup secara harmoni
tanpa memberikan huraian.

2.3 CADANGAN/SYOR BAHAGIAN A

2.3.1 Calon

a) Semua tema dan tajuk yang terdapat dalam sukatan mata
pelajaran perlu dikuasai oleh calon. Buku teks Tingkatan 4 dan
Tingkatan 5 mestilah menjadi rujukan utama calon.

b) Calon perlu merujuk bahan tambahan lain berkaitan topik buku
teks Tingkatan 4 dan Tingkatan 5.

c) Calon boleh membuat rujukan tambahan melalui kod QR dan
info grafik serta latihan yang disediakan dalam buku teks
Tingkatan 4 dan Tingkatan 5 KSSM.

d) Bahan-bahan lain perlu juga dirujuk oleh calon untuk
menambahkan pengetahuan sejarah mereka terutamanya
untuk menjawab soalan-soalan KBAT.

e) Bagi meningkatkan kemahiran menjawab, calon perlu
memperbanyakkan latihan. Contohnya, menggunakan koleksi
soalan-soalan percubaan negeri.

f) Calon perlu meneliti dan memahami semua kata tugas dalam
soalan sebelum memilih soalan yang hendak dijawab.
Pengetahuan berkaitan teknik menjawab soalan-soalan Kertas
2 seperti memahami kata tugas dan kehendak soalan juga
perlu dikuasai oleh calon.

g) Calon perlulah terlebih dahulu menyenaraikan isi ringkas atau
menyediakan rangka jawapan sebelum menjawab sesuatu
soalan. Rangka jawapan dapat membantu calon menguruskan
masa dengan betul agar tidak berlaku pembaziran masa.

2.3.2 Guru

a) Pengajaran dan pembelajaran perlu meliputi Dokumen
Standard Kurikulum dan Pentaksiran (DSKP). Guru perlu
memastikan murid menguasai setiap tajuk yang terdapat dalam
buku teks Sejarah KSSM Tingkatan 4 dan Tingkatan 5.

b) Murid perlu didedahkan dengan cara menjawab soalan yang
betul dan tepat.

c) Guru mestilah memastikan murid tidak menjawab soalan dalam
bentuk ‘point form’ kerana soalan Bahagian A merupakan
soalan berbentuk respon terhad. Soalan yang kata tugasnya
meminta calon menyenaraikan atau menamakan boleh dijawab
tanpa perlu ayat yang lengkap.

d) Guru hendaklah merancang pengajaran dan pembelajaran
(PdP) terutamanya menyelesaikan sukatan mata pelajaran
secepat mungkin supaya ulang kaji dan latih tubi dapat
dilaksanakan dengan berkesan.

e) Guru mestilah mengajar berdasarkan pendekatan berpusatkan
murid dan tidak berpusatkan guru. Guru perlu mengenal pasti
kelemahan murid supaya kelemahan tersebut dapat diperbaiki
lebih awal di samping mempertingkatkan prestasi mereka
dengan kaedah PdP yang menarik.

2.4 PRESTASI CALON BAHAGIAN B

2.4.1 Prestasi Keseluruhan

Secara keseluruhannya, prestasi calon di Bahagian B berada pada

tahap sederhana. Sebahagian besar calon masih kurang menguasai

fakta sejarah. Hal ini menyebabkan jawapan yang diberi secara umum

sahaja. Selain itu, masih ramai calon yang kurang menguasai konsep

dan istilah sesuatu peristiwa sejarah. Kesannya, jawapan yang

memerlukan calon menyatakan konsep sesuatu peristiwa sejarah

tidak mampu dijawab secara berkesan.

2.4.2 Prestasi Mengikut Kumpulan Calon

Kumpulan Prestasi Tinggi
Calon dalam kumpulan ini berupaya menyatakan dan menjelaskan

fakta dengan tepat berdasarkan kehendak tugasan. Sebahagian

besar calon dalam kumpulan ini mampu mengingati fakta dan boleh

menghuraikan fakta tersebut dengan baik. Bagi soalan KBAT pula,

calon dalam kumpulan ini dapat menyatakan fakta yang mencukupi

dan terdapat juga calon yang mampu menghuraikan fakta tersebut

dengan mendalam berserta contoh yang sesuai. Majoriti calon dalam

kumpulan ini mempunyai penguasaan bahasa yang sangat baik.

Justeru itu, calon berupaya menghuraikan setiap fakta dengan

terperinci dan berkesan.

Kumpulan Prestasi Sederhana
Calon dalam kumpulan ini hanya mampu memberikan sebahagian

sahaja daripada kehendak tugasan. Hal ini bermaksud terdapat

beberapa fakta yang mampu diingat oleh calon namun fakta tersebut

tidak dihuraikan dengan mendalam. Ramai juga calon yang

cenderung menjawab berdasarkan logik semata-mata. Laras bahasa

yang digunakan juga kurang memuaskan. Hal ini menyebabkan cara

mereka memberi hujah dan alasan serta mengemukakan bukti kurang

berkesan.

2.5 KUPASAN JAWAPAN BAHAGIAN B

Soalan 5 (a)

Calon dikehendaki menjelaskan sebab British melaksanakan BMA di Tanah Melayu
selepas Perang Dunia Kedua.

Contoh Jawapan Calon Prestasi Tinggi

Calon dapat menjelaskan empat sebab British melaksanakan BMA di Tanah Melayu
selepas Perang Dunia Kedua. Antara fakta yang dikemukakan termasuk
mengembalikan keamanan, kepercayaan rakyat, menyelesaikan masalah jenayah
dan memperbaiki infrastruktur.

Contoh Jawapan Calon Prestasi Sederhana

Calon hanya dapat menjelaskan dua sebab British melaksanakan BMA di Tanah
Melayu selepas Perang Dunia Kedua, iaitu membangunkan semula ekonomi dan
mengekalkan kestabilan negara.

Soalan 5 (b) (i)

Calon dikehendaki menjelaskan sebab orang Melayu menentang Malayan Union.

Contoh Jawapan Calon Prestasi Tinggi

Calon dapat menjelaskan empat sebab orang Melayu menentang Malayan Union.
Antaranya kewarganegaraan jus soli, kehilangan kuasa raja, mengancam tamadun
Melayu dan keistimewaan orang Melayu tergugat.

Contoh Jawapan Calon Prestasi Sederhana

Calon hanya dapat menjelaskan dua sebab orang Melayu menentang Malayan
Union seperti keistimewaan orang Melayu tergugat dan
kewarganegaraan jus soli.

Soalan 5 (b) (ii)

Calon dikehendaki menjelaskan cara penentangan orang Melayu terhadap Malayan
Union.

Contoh Jawapan Calon Prestasi Tinggi

Calon dapat menjelaskan cara penentangan orang Melayu terhadap Malayan Union
secara terperinci. Antaranya membawa kes ke mahkamah, menghantar surat
bantahan, Permaisuri Perak mengetuai perarakan kaum wanita dan memulaukan
pelantikan gabenor.

Contoh Jawapan Calon Prestasi Sederhana

Calon hanya dapat menjelaskan dua cara penentangan orang Melayu terhadap
Malayan Union, iaitu membawa kes ke mahkamah dan penentangan golongan
cendekiawan.

Soalan 5 (c)

Calon dikehendaki menghuraikan pengajaran atau iktibar daripada peristiwa
Pentadbiran Tentera British, pentadbiran Malayan Union serta sebab dan cara
penentangan orang Melayu terhadap Malayan Union.

Contoh Jawapan Calon Prestasi Tinggi

Calon dapat menghuraikan pengajaran atau iktibar daripada peristiwa Pentadbiran
Tentera British, pentadbiran Malayan Union serta sebab dan cara penentangan
orang Melayu terhadap Malayan Union dengan terperinci. Fakta dihuraikan secara
mendalam dan menunjukkan kematangan calon. Selain itu, calon memberikan
contoh yang relevan serta membuat inferens yang tepat.

Contoh Jawapan Calon Prestasi Sederhana

Calon dapat memberikan dua fakta dan huraian pengajaran atau iktibar daripada
peristiwa Pentadbiran Tentera British dan pentadbiran Malayan Union. Contohnya,
‘berusaha mempertahankan negara’ dan ‘tekun dalam pembelajaran supaya
menyedari sifat tersembunyi kuasa luar’.

Soalan 6 (a)

Calon dikehendaki menggunakan pengetahuan sejarah masing-masing untuk
menjelaskan pernyataan “Sejarah keganasan komunis ibarat parut luka besar dalam
sejarah Malaysia”.

Contoh Jawapan Calon Prestasi Tinggi

Calon dapat menjelaskan empat sebab sejarah keganasan komunis diibaratkan
seperti pernyataan tersebut. Antaranya adalah menjejaskan ekonomi, merosakkan
hubungan antara kaum dan menyebabkan ramai yang terbunuh serta memusnahkan
harta benda.

Contoh Jawapan Calon Prestasi Sederhana

Calon dapat menjelaskan dua sebab sejarah keganasan komunis diibaratkan seperti
pernyataan tersebut, iaitu membunuh ramai rakyat dan menjejaskan ekonomi.

Soalan 6 (b)

Calon dikehendaki menerangkan usaha kerajaan mengatasi ancaman komunis
semasa zaman darurat.

Contoh Jawapan Calon Prestasi Tinggi

Calon dapat menjelaskan usaha kerajaan mengatasi ancaman komunis semasa
zaman darurat dengan menyatakan lapan isi berserta huraian.

Contoh Jawapan Calon Prestasi Sederhana

Calon dapat menjelaskan lima usaha kerajaan mengatasi ancaman komunis semasa
zaman darurat. Antaranya adalah memperkasakan kawalan keselamatan,
melaksanakan perintah berkurung, mengisytiharkan darurat, mengedarkan risalah
dari udara dan menawarkan program pengampunan.

Soalan 6 (c)

Tugasan meminta calon memberikan pandangan mengapa Parti Komunis Malaya
(PKM) bersungguh-sungguh untuk menguasai Tanah Melayu dan sebab British
berusaha bersungguh-sungguh mempertahankan Tanah Melayu daripada dikuasai
oleh PKM.

Contoh Jawapan Calon Prestasi Tinggi

Calon dapat mengemukakan fakta berserta huraian yang relevan mengikut kehendak
tugasan. Calon menjelaskan sebab komunis bersungguh-sungguh menguasai Tanah
Melayu kerana ingin menghalau British dan menubuhkan kerajaan berasaskan
fahaman komunis. Calon juga mengemukakan sebab British bersungguh-sungguh
mempertahankan Tanah Melayu kerana kedudukan Tanah Melayu yang strategik
untuk perdagangan dan mempunyai banyak bahan mentah.

Contoh Jawapan Calon Prestasi Sederhana

Calon dapat mengemukakan fakta berserta huraian yang relevan tetapi hanya
menjelaskan usaha PKM sahaja. Antara usaha tersebut ialah kekayaan hasil bumi
dan kedudukan strategik. Manakala penerangan calon mengenai usaha British
mempertahankan Tanah Melayu terpesong daripada kehendak tugasan.

Soalan 7 (a)

Calon dikehendaki menjelaskan konsep kedaulatan.

Contoh Jawapan Calon Prestasi Tinggi

Calon dapat menjelaskan konsep kedaulatan daripada aspek takrifan kedaulatan dan
dari aspek bahasa dengan tepat.

Contoh Jawapan Calon Prestasi Sederhana

Calon hanya dapat menjelaskan konsep kedaulatan daripada aspek takrifan
kedaulatan sahaja.

Soalan 7 (b)

Calon dikehendaki menjelaskan ciri-ciri negara berdaulat.

Contoh Jawapan Calon Prestasi Tinggi

Calon dapat menjelaskan empat ciri negara berdaulat dengan huraian yang lengkap,
iaitu mempunyai sistem pemerintahan, perundangan, sempadan dan rakyat.

Contoh Jawapan Calon Prestasi Sederhana

Calon hanya dapat menjelaskan empat ciri negara berdaulat, iaitu mempunyai sistem
pemerintahan, perundangan, sempadan dan rakyat tanpa huraian.

Soalan 7 (c)

Calon dikehendaki menghuraikan mesej yang terkandung dalam poster yang diberi.

Contoh Jawapan Calon Prestasi Tinggi

Calon berjaya menghuraikan mesej di dalam poster yang diberi dengan huraian yang
terperinci dan mendalam. Calon juga dapat mencungkil idea tersurat dan tersirat
yang menampakkan kematangan jawapan calon.

Contoh Jawapan Calon Prestasi Sederhana

Calon berjaya menghuraikan dua mesej di dalam poster yang diberi. Antaranya ialah
mesej berkaitan mempertahankan kedaulatan negara disertakan dengan huraian.
Sementara mesej yang kedua, iaitu sentimen negatif dinyatakan tanpa huraian.

Soalan 8 (a)

Calon dikehendaki menjelaskan latar belakang pembentukan Dasar Ekonomi Baru
(DEB).

Contoh Jawapan Calon Prestasi Tinggi

Calon dapat menjelaskan latar belakang pembentukan DEB dengan tepat. Antaranya
DEB dilaksanakan selama 20 tahun, hasil perbincangan MAPEN, bertujuan
membasmi kemiskinan dan menghapuskan pengenalan ekonomi mengikut kaum.

Contoh Jawapan Calon Prestasi Sederhana

Calon hanya dapat menjelaskan dua fakta berkaitan latar belakang pembentukan
DEB. Antaranya hasil perbincangan MAPEN dan membasmi kemiskinan.

Soalan 8 (b)

Calon dikehendaki menghuraikan langkah kerajaan untuk mencapai matlamat DEB
sehingga tahun 1990.

Contoh Jawapan Calon Prestasi Tinggi

Calon dapat menghuraikan langkah kerajaan untuk mencapai matlamat DEB
sehingga tahun 1990 dengan mengemukakan fakta dan huraian yang relevan.

Contoh Jawapan Calon Prestasi Sederhana

Calon dapat menyatakan fakta berkaitan langkah kerajaan untuk mencapai matlamat
DEB sehingga tahun 1990 tanpa huraian.

Soalan 8 (c)

Calon dikehendaki menjelaskan maklumat yang terkandung dalam petikan tersebut
dan kesan terhadap negara sekiranya tidak diatasi.

Contoh Jawapan Calon Prestasi Tinggi

Calon dapat menjelaskan tiga maklumat yang terkandung dalam petikan tersebut
dan sembilan kesan terhadap negara sekiranya isu dalam petikan tersebut tidak
diatasi.

Contoh Jawapan Calon Prestasi Sederhana

Calon dapat menjelaskan dua maklumat dan dua kesan terhadap negara sekiranya
isu tersebut tidak diatasi. Antara kesan yang dinyatakan ialah ekonomi negara akan
terjejas dan masalah pengangguran.

Soalan 9 (a)

Calon dikehendaki menjelaskan hubungan luar pada zaman Kesultanan Melayu
Melaka.

Contoh Jawapan Calon Prestasi Tinggi

Calon dapat menjelaskan dua bentuk hubungan luar berserta contoh pada zaman
Kesultanan Melayu Melaka, iaitu hubungan perdagangan dan hubungan diplomatik.

Contoh Jawapan Calon Prestasi Sederhana

Calon dapat menjelaskan satu bentuk hubungan luar pada zaman Kesultanan
Melayu Melaka, iaitu hubungan persahabatan dengan negara China.

Soalan 9 (b)

Calon dikehendaki menghuraikan faktor penggubalan dasar luar negara Malaysia.

Contoh Jawapan Calon Prestasi Tinggi

Calon dapat menghuraikan faktor penggubalan dasar luar negara Malaysia dengan
tepat.

Contoh Jawapan Calon Prestasi Sederhana

Calon dapat menyatakan empat faktor penggubalan dasar luar negara Malaysia
tanpa huraian. Antaranya ialah ikatan sejarah, faktor keagamaan, kepentingan
ekonomi dan faktor geografi.

Soalan 9 (c)

Calon dikehendaki mencadangkan cara untuk menangani situasi kapal perang China
dan Amerika yang sedang berlegar di Laut China sehingga dikatakan mengganggu
kerja penggalian minyak oleh Petronas.

Contoh Jawapan Calon Prestasi Tinggi

Calon dapat mencadangkan dua cara untuk menangani situasi tersebut beserta
huraian yang lengkap dan contoh yang sesuai. Antaranya ialah mengetatkan
kawalan sempadan dan menjatuhkan hukuman yang setimpal

Contoh Jawapan Calon Prestasi Sederhana

Calon dapat mencadangkan dua cara untuk menangani situasi tersebut. Antaranya
ialah menguatkan kawalan tentera berserta huraian manakala cara perjumpaan
dengan pemimpin negara terlibat tanpa huraian.

2.5 CADANGAN/SYOR BAHAGIAN B

2.5.1 Calon

a) Calon disarankan menjawab soalan yang boleh menjamin
pemerolehan markah yang maksimum kepada calon terlebih
dahulu dan bukannya mengikut urutan nombor soalan yang
dipilih.

b) Jawapan calon sebaik-baiknya ditulis dalam bentuk perenggan
dan dengan ayat yang lengkap serta gramatis terutamanya
bagi soalan esei. Setiap isi seharusnya dihuraikan dengan
lengkap berserta contoh-contoh yang sesuai.

c) Calon digalakkan menulis menggunakan laras bahasa yang
mudah difahami dan gramatis. Tulisan calon perlulah bersih
dan senang dibaca oleh pemeriksa. Ini memudahkan
pemeriksa untuk mengenal pasti fakta, huraian, contoh dan
bukti yang dikemukakan calon dalam jawapannya.

d) Calon perlu memahirkan diri dengan soalan berbentuk KBAT
kerana biasanya soalan KBAT diperuntukkan markah yang
agak banyak. Isu-isu semasa perlu dikuasai oleh calon bagi
memudahkan calon menjawab soalan-soalan KBAT. Calon
juga perlu berusaha untuk mengeluarkan idea yang bernas
bagi menjawab soalan KBAT.

2.5.2 Guru

a) Pengajaran dan pembelajaran perlu meliputi DSKP. Guru perlu
memastikan murid menguasai setiap tajuk yang terdapat
dalam buku teks Sejarah KSSM Tingkatan 4 dan Tingkatan 5.

b) Murid perlu didedahkan dengan cara menjawab soalan yang
betul dan tepat. Oleh itu, bagi jawapan soalan Bahagian B,
guru perlu memastikan murid menggunakan sistem perenggan
sewaktu mengarang jawapan dan menulis nombor dan
pecahan soalan.

c) Guru mestilah memastikan murid tidak menjawab soalan
dalam bentuk ‘point form’ kerana jawapan dalam bentuk
tersebut akan menjejaskan markah.

d) Guru hendaklah merancang PdP terutamanya menyelesaikan
sukatan mata pelajaran secepat mungkin supaya ulang kaji
dan latih tubi yang berkesan dapat dilaksanakan.

e) Guru mestilah mengajar berdasarkan pendekatan berpusatkan
murid dan tidak berpusatkan guru. Guru perlu mengenal pasti
kelemahan murid supaya kelemahan tersebut dapat diperbaiki.

f) Guru perlu menjadikan subjek Sejarah sebagai satu subjek
yang menyeronokkan dan cuba tingkatkan minat murid
terhadap subjek ini menerusi kaedah PdP yang menarik.
Sehubungan itu, guru boleh menggalakkan pelajar
melaksanakan proses penemuan dan penyiasatan kendiri bagi
mencari maklumat-maklumat yang berkaitan dengan sejarah.

g) Guru seharusnya memberi pendedahan kepada murid
berkaitan soalan yang berbentuk KBAT seawal di Tingkatan
Satu. Ini membolehkan murid mengaplikasikan kaedah
menjawab soalan-soalan KBAT dalam setiap peperiksaan di
peringkat sekolah bagi mengenal pasti tahap penguasaan
murid.

h) Guru seharusnya melatih murid kaedah untuk menyampaikan
huraian fakta secara berlapis-lapis atau selengkapnya
terhadap setiap fakta yang dikemukakan oleh murid
terutamanya untuk soalan esei.

